
Strategaeth Datblygu Economaidd Genedlaethol: anweithgarwch economaidd yng Nghymru

Cafodd y papur hwn ei baratoi a'i drafod gan y Pwyllgor Datblygu Economaidd ar 15 Tachwedd 2000. Fe'i darperir i'r Pwyllgor 
Addysg a Dysgu Gydol Oes er gwybodaeth.

Diben

Darparu crynodeb i’r Pwyllgor o’r rhwystrau i weithgarwch economaidd yng Nghymru a’r gweithdrefnau sydd ar waith i fynd i’r afael â 
hwy, i’w drafod fel rhan o’r broses o ddatblygu Strategaeth Datblygu Economaidd Genedlaethol newydd ar gyfer Cymru.

Cysylltiadau

Cydlynydd y papur – Rod Hough est 6571: Yr Is-adran Hyfforddiant, Medrau a Gyrfaoedd.

Cefndir economaidd – Mike Phelps est 5091: Yr Is-adran Cyngor Economaidd

Anweithgarwch economaidd yng Nghymru

Ystyrir bod person yn economaidd anweithgar yn ôl y diffiniad safonol rhyngwladol a ddefnyddir gan yr ILO os nad oes swydd 
ganddynt, a’u bod naill ai heb chwilio am waith yn ystod y pedair wythnos diwethaf neu nad ydynt ar gael i weithio yn ystod y 
pythefnos nesaf (mae pobl sydd wedi chwilio am waith ac sydd ar gael i weithio yn cael eu hystyried yn ddi-waith). Fel pwnc i’w 
ddadansoddi, ei drafod ac i gynllunio’n weithredol ar ei gyfer, mae anweithgarwch economaidd yn croesi portffolio sawl Pwyllgor, yn 
arbennig yr agenda anfantais gymdeithasol, ac yn rhan hanfodol o feysydd polisi arwyddocaol sy'n rhan o gyfrifoldeb Llywodraeth y 
Deyrnas Unedig, megis trethiant, budd-daliadau lles a pholisi cyflogaeth. Serch hynny, mae’r pwnc yn arbennig o berthnasol i’r 
Pwyllgor Datblygu Economaidd. Gellir esbonio’r rhan fwyaf o’r bwlch mewn cyfraddau cyflogaeth yn y boblogaeth oedran gweithio 
rhwng Cymru a’r Deyrnas Unedig yn uniongyrchol, nid drwy’r gwahaniaethau o ran y gyfradd ddiweithdra ar gyfer pobl oedran 
gweithio, ond yn hytrach drwy’r gyfran uwch o bobl oedran gweithio yng Nghymru sy’n anweithgar. Pe byddai digon o bobl yn symud 
o anweithgarwch economaidd i mewn i swyddi yng Nghymru fel bod cyfran y boblogaeth oedran gweithio sy’n anweithgar yn disgyn i 
lefel debyg i’r Deyrnas Unedig, a phe byddai’r bobl hynny yr un mor gynhyrchiol â’r sawl sy’n ddiwaith ar hyn o bryd, gellir cau rhywle 
rhwng traean a hanner y bwlch yn y CMC y pen rhwng Cymru a’r Deyrnas Unedig.

Nodir difrifoldeb y broblem a rhai o’i hachosion uniongyrchol isod. Serch hynny, mae’n debyg y byddai o leiaf rhywfaint o’r gormodedd 
anweithgarwch yng Nghymru yn cynrychioli diweithdra "cudd" – pobl a fyddai wedi gallu ac a fyddai wedi bod yn fodlon cymryd 
swyddi, pe byddai’r farchnad lafur wedi bod yn fwy llewyrchus. Mae anweithgarwch yn effeithio’n benodol ar weithwyr hn, llai medrus 
sy'n annhebygol o gael swyddi yn y farchnad lafur. Nid oes llawer o amheuaeth bod y broblem yn deillio o’r lleihad yn y galw am 
weithwyr hn heb sgiliau. Felly, mae’n rhaid i unrhyw ymdrech i leddfu’r broblem o anweithgarwch economaidd gynnwys yr agenda 
datblygu economaidd traddodiadol – sef darparu swyddi ar gyfer pobl pan fo angen, ond hefyd mae’n bosibl bod diffyg galw wedi 
arwain at broblemau ar yr ochr sy’n cyflenwi. Dyma’r materion a drafodir yn y papur hwn.

Mae sawl rheswm pam nad yw pobl oedran gweithio naill ai mewn gwaith neu yn chwilio am waith. Yn aml, bydd cyfuniad o ffactorau, 
a phob un ohonynt yn bwysig, rhai ohonynt yn ymwneud â hunan-ddatblygu, ac eraill yn ymwneud â phryderon cymunedol ehangach. 
Ymhlith y materion allweddol mae:-

diffyg sgiliau (sylfaenol, rhyngbersonol, a galwedigaethol);

diffyg hyder;

diffyg ysgogiad;

diffyg swyddi;



diffyg cludiant;

magwraeth;

cyfrifoldebau gofalu, gofal plant yn benodol;

anabledd;

gwahaniaethu oherwydd ethnigrwydd, rhyw, anabledd neu oedran;

dyled;

"rhwystr budd-daliadau";

yr economi anffurfiol;

gwahaniaethu oherwydd ymddygiad yn y gorffennol – trosedd neu gamdrin sylweddau.

Yng nghyd-destun pobl o leiafrifoedd ethnig, gall y rhwystrau hyn fod yn fwy arwyddocaol, a gall anawsterau ychwanegol eraill fodoli 
a allai beri digalondid gan arwain at anweithgarwch economaidd. Er enghraifft, wrth recriwtio, profwyd nad oes cyfiawnhad mewn rhai 
achosion dros alw am gymwysterau yn hytrach na sgiliau. Mae hyn yn effeithio’n benodol ar bobl o leiafrifoedd ethnig oherwydd bod 
plant o rai lleiafrifoedd ethnig yn cael llai o gymwysterau academaidd yn yr ysgol na’u cyfoedion gwyn. Yn ogystal â hyn, caiff pobl o 
leiafrifoedd ethnig sydd wedi ennill cymwysterau dramor eu diystyru oherwydd nad yw’r "Cymwysterau Prydeinig" safonol ganddynt. 
Dylid nodi hefyd bod graddedigion o leiafrifoedd ethnig 16 gwaith yn llai tebygol o gael gwaith.

Gallai’r broses recriwtio gyfan fod yn rhwystr – o’r hysbyseb, a allai ofyn am gymwysterau penodol, neu a allai fod wedi ei eirio mewn 
ffordd arbennig, i’r ffurflen gais. Mae angen i gyflogwyr ystyried natur eu gwaith a gofyn a yw’r cwestiynau’n berthnasol. Mae’r broses 
ddethol a chyfweld yn gyffredinol yn defnyddio dynion dosbarth canol gwyn. Mae ymchwil wedi profi bod y bobl hyn yn fwy tebyg o 
chwilio am berson sy'n cyfateb i’w syniadau hwy. Hyd yn oed os ydynt yn recriwtio rhywun o gefndir lleiafrif ethnig, gallant ddisgwyl 
iddynt gydymffurfio â’u "syniadau" hwy yn hytrach na mabwysiadu’r gwahaniaethau a gwerthfawrogi’r amrywiaeth a ddaw yn sgil pobl 
o ddiwylliannau eraill.

Ymysg y materion sy’n gallu effeithio ar weithgarwch economaidd menywod o leiafrifoedd ethnig, mae’r ffaith bod rhai diwylliannau 
neu draddodiadau yn gwahardd merched rhag gweithio, tra bod y wisg a bennir ar gyfer staff gan rai cyflogwyr (megis gorfod gwisgo 
sgert) yn rhwystr i gymunedau lleiafrifoedd ethnig sy'n disgwyl i’w menywod orchuddio'u coesau a’u breichiau.

Maint y broblem yng Nghymru

Mae’r siartiau yn Atodiad 1 yn dangos lefelau uchel o anweithgarwch yng Nghymru o’u cymharu â’r Deyrnas Unedig, ac yn cynnwys 
dadansoddiadau yn ôl rhyw a grp oedran, a'r rhesymau am anweithgarwch.

Mae Siartiau 1 a 2 yn dangos bod gan Gymru gyfraddau anweithgarwch ymysg y boblogaeth oedran gweithio rhwng pedwar a 
chwech y cant yn uwch na chyfartaledd y Deyrnas Unedig.

Mae cyfraddau anweithgarwch yng Nghymru yn uwch na’r Deyrnas Unedig ar gyfer dynion a merched.

Mae’r bwlch rhwng y Deyrnas Unedig a Chymru yn tueddu i fod ychydig yn uwch ar gyfer dynion na menywod ond mae menywod yn 
fwy tebygol o fod yn anweithgar na dynion.

Dros amser, mae cyfraddau anweithgarwch wedi tueddu i godi ar gyfer menywod a disgyn ar gyfer dynion.

Mae Siart 3 yn dangos y prif resymau a nodwyd gan ddynion dros fod yn anweithgar yng Nghymru a’r Deyrnas Unedig yng 
Ngwanwyn 2000.

Ar gyfer pobl rhwng 16 a 24 oed, y rheswm mwyaf pwysig dros fod yn anweithgar yw eu bod yn fyfyrwyr.

Ar gyfer y tri grp oedran arall, y rheswm pwysicaf yw salwch tymor hir a nodwyd gan yr unigolyn.

Mae cyfraddau uwch salwch tymor hir a nodwyd gan yr unigolyn yn egluro mwyafrif y gwahaniaeth rhwng cyfraddau anweithgarwch 



ymhlith pobl dros 25 oed yng Nghymru a'r Deyrnas Unedig. Mae llawer o'r gwahaniaeth yn digwydd ymhlith y rheiny sydd dros 50 
oed.

Mae Siart 4 yn dangos y sefyllfa gyfatebol ar gyfer merched oedran gweithio.

Mae "gofalu am gartref y teulu" yn ffactor ychwanegol arwyddocaol mewn anweithgarwch ymhlith menywod, ond mae bod yn fyfyrwyr 
a salwch tymor hir hefyd yn bwysig.

Ychydig iawn o wahaniaeth sydd rhwng cyfran y menywod sy'n anweithgar oherwydd "cyfrifoldebau teuluol" yng Nghymru a’r 
Deyrnas Unedig yn y grp oedran 25-49 ond mae cyfran y grwpiau uwchlaw ac islaw’r oedrannau hyn yng Nghymru yn uwch. Ar gyfer 
menywod 50 oed a throsodd, salwch a nodir yn bersonol yw’r rheswm pwysicaf am anweithgarwch.

Mae’r gwahaniaeth rhwng cyfraddau anweithgarwch ar gyfer merched yng Nghymru a’r Deyrnas Unedig yn rhannol oherwydd salwch 
a nodir yn bersonol, ac yn rhannol oherwydd cyfrifoldebau teuluol.

Mae Siart 5 yn dangos sut mae'r rhesymau am anweithgarwch yn amrywio ar draws y Deyrnas Unedig.

Mae gan Gymru gyfraddau anweithgarwch dipyn yn uwch nag unrhyw le arall ac eithrio Gogledd-ddwyrain Lloegr a Gogledd 
Iwerddon.

Cymru sydd â'r gyfran uchaf o bobl sy'n dioddef salwch tymor hir a nodir yn bersonol.

Yn ychwanegol at y ffeithiau prin hyn yr ydym yn gwybod rhywfaint yn rhagor. Mae yna batrwm daearyddol pendant yng Nghymru, 
gyda chymoedd y De â chyfraddau arbennig o uchel o safbwynt anweithgarwch a salwch.

Mae salwch a nodir yn bersonol a nifer y rheiny sy'n hawlio Budd-daliadau Analluedd wedi cynyddu'n sylweddol ers dechrau'r 
1980'au yng Nghymru yn ogystal â Phrydain Fawr.

Y problemau iechyd a nodir yw afiechydon cyhyrysgerbydol (y mwyaf o bell ffordd), problemau anadlu, clefydau'r galon ac iselder 
ysbryd.

Nid oes unrhyw dystiolaeth gadarn bod iechyd cyffredinol y boblogaeth yng Nghymru na Phrydain Fawr yn gwaethygu. O safbwynt 
mwyafrif yr agweddau (e.e. hyd oes) mae'n gwella, ond mae yna dystiolaeth gadarn bod lefelau iechyd yng Nghymru yn waeth na 
gweddill Prydain Fawr.

Ar y cyfan, mae gan Gymru gyfran uwch na Phrydain Fawr o boblogaeth oedran gweithio sy'n anweithgar oherwydd salwch tymor hir 
ond yn dymuno gweithio.

Camau i fynd i'r afael ag anweithgarwch

A. Atal cynnydd mewn anweithgarwch

Gall achosion gwaelodol anweithgarwch economaidd ym mywydau oedolion ddechrau ar adeg gynnar iawn, drwy gyfrwng 
perfformiad gwael yn yr ysgol (sy'n gysylltiedig â phrofiadau yn y cartref efallai) neu ddiffyg cyfeiriad wrth ymadael â'r ysgol. Noddir yr 
holl fentrau canlynol gan y Cynulliad Cenedlaethol.

Cyhoeddwyd cyngor ymarferol i ysgolion ac awdurdodau addysg lleol ar gamau ataliol sydd wedi'u hanelu at leihau triwantiaeth gan 
y Cynulliad Cenedlaethol ym 1999. Gofynnwyd i ysgolion ganolbwyntio ar ymyrraeth gynnar, gan gynnwys cysylltiad diwrnod cyntaf â 
rhieni a sefydlu perthynas dda gyda Gwasanaeth Lles Addysg a'r Heddlu. Pan fydd disgyblion yn penderfynu colli'r ysgol, mae 
pwerau newydd o dan y Ddeddf Trosedd ac Anhrefn 1998 yn caniatáu i'r Heddlu ddychwelyd triwantiaid y deuir o hyd iddynt mewn 
mannau cyhoeddus i'r ysgol.

Yn 2000-01, rhoddodd y Cynulliad Cenedlaethol wahoddiad i Awdurdodau Addysg Lleol gyflwyno cynigion yn dangos eu bod yn 
cydweithio â'r Gwasanaeth Lles Addysg i hybu camau a gymerir yn yr ysgol i fynd i'r afael ag anawsterau o ran presenoldeb ac 
ymddygiad, gan gynnwys triwantiaeth. Mae naw ysgol yng Nghymru hefyd wedi derbyn arian oddi wrth Raglen y Swyddfa Gartref i 
Leihau Troseddau ar gyfer projectau arbrofol i drechu triwantiaeth gyda'r bwriad o leihau trosedd ymhlith ieuenctid.

Cynigir cyngor gyrfaoedd i bob person 16 a 17 oed sy'n ddiwaith, yn ogystal â chymorth i ddod o hyd i addysg, hyfforddiant neu 
gyflogaeth briodol drwy gyfrwng yr wyth cwmni gyrfaoedd (i'w datblygu'n wasanaeth cynghori ar gyfer Cymru gyfan ac ar gyfer pob 



oedran, o fis Ebrill 2001 ymlaen). Mae'r cwmnïau hefyd yn gweithio gyda'r Gwasanaeth Cyflogi a'r Asiantaeth Budd-daliadau lle bo 
pobl ifanc yn gymwys i hawlio budd-daliadau. Ers 1995, mae llawer o gwmnïau wedi adleoli i adeiladau siopau'r stryd fawr er mwyn 
annog pobl ifanc i ddefnyddio mwy ar gymorth y Gwasanaeth Gyrfaoedd a rhoi mwy o ran i rieni yn y broses gynghori.

Ar gyfer pobl hn, mae Menter Arweiniad i Oedolion yn rhoi cyfle i ddefnyddio gwybodaeth a chyngor, a chyfeirio pobl lle bo angen, i 
gyngor arbenigol mewn amryw o leoliadau lleol - gan gynnwys swyddfeydd gyrfaoedd, canolfannau addysg a llyfrgelloedd 
cymunedol. Gellir cael gwybodaeth hefyd yn ddi-dâl hefyd ar gyfer pob oedolyn drwy gyfrwng llinell gymorth "learndirect".

Bydd Gyrfaoedd Cymru'n rhoi mwy o gyfle i oedolion gael arweiniad, yn arbennig i sicrhau bod cyfleoedd dysgu cyfleus o ansawdd 
yn cael eu darparu ar y rhyngrwyd ac i gynyddu nifer y canolfannau gwybodaeth lle gall pobl ddod o hyd i ddata a ddelir ar y 
rhyngrwyd. Mae'r Cynllun Gweithredu Addysg a Hyfforddiant wedi nodi blaenoriaeth i roi cymorth i bobl sy'n ennill cyflogau isel i'w 
helpu i godi au lefelau sgiliau a ffoi o fagl cyflogau isel/sgiliau isel. Mewn ymateb i hyn, bydd Gyrfaoedd Cymru'n rhoi cymorth 
ymarferol, gan gynnwys arweiniad manwl ac asesu sgiliau sylfaenol, i helpu pobl i dargedu'r anghenion dysgu a nodi addysg a 
hyfforddiant priodol - gan gynnwys darpariaeth ar-lein.

Daeth Menter Mynediad Ieuenctid, a wnaed yng Nghymru, i rym ym mis Ebrill 1998, am gyfnod o dair blynedd i ddechrau. Ei nod 
yw helpu pobl ifanc o dan oedran ymadael â'r ysgol sydd wedi ymadael ag addysg brif-ffrwd (neu mewn perygl o wneud hynny) i gael 
eu hailintegreiddio mewn addysg a hyfforddiant, a helpu pobl ifanc anfodlon sydd dros oedran ymadael â'r ysgol i symud tuag at 
addysg, hyfforddiant neu swyddi. Fe'i darperir gan bartneriaethau o dan arweiniad y Cynghorau Hyfforddi a Menter gan gynnwys 
awdurdodau lleol a'r sector gwirfoddol. Yn nodweddiadol ddigon, mae cynlluniau gweithredu a ddatblygwyd yn lleol yn cynnwys dau 
gategori o weithgarwch - projectau cyn 16 oed, megis darparu cwricwla amgen ar gyfer pobl ifanc sydd mewn perygl o droi'n 
anfodlon, a gweithgareddau ar ôl 16 oed, megis cymorth a chyngor.

Dechreuodd Rhaglen Porth Ieuenctid, sy'n rhaglen unigryw i Gymru, fel arbrawf ym mis Medi 1999. Mae'n rhoi asesiad 
cynhwysfawr a gwasanaeth cymorth i helpu pobl ifanc ddi-ffocws sydd wedi ymadael ag addysg orfodol i benderfynu ar gyfle gyrfaol 
sy'n diwallu eu hamcanion, eu dyheadau a'u galluoedd (a dargedir yn bennaf at bobl 16-18 oed ond sydd ar gael i bobl hyd at 25 
oed). Un nodwedd allweddol yw penodi cynghorwyr personol arbenigol, sy'n rhoi cymorth i bobl ifanc drwy gydol eu hamser yn y 
Porth ac yn y cyfamser wrth iddynt fentro at hyfforddiant, addysg neu gyflogaeth bellach. Mae'r Porth hefyd yn cynnig cyngor; 
hyfforddiant rhan-amser a rhagflas o waith; a chymorth i drechu problemau cymhelliant a nodi a goresgyn meini tramgwydd o 
safbwynt dysgu. Rheolir y Porth ar hyn o bryd gan Gwmnïau Gwasanaeth Gyrfaoedd ac fe'i trosglwyddir i Gyrfaoedd Cymru ym mis 
Ebrill 2001.

Mae pobl eraill yn disgyn i anweithgarwch economaidd oedolion, yn arbennig yn sgil cyfnod o salwch. Bob blwyddyn yn y Deyrnas 
Unedig, bydd 150,000 o bobl yn dechrau derbyn Budd-daliadau Analluedd, gyda 135,000 ohonynt yn parhau i'w dderbyn. Mae 
menter arbrofol newydd ledled y Llywodraeth sy'n cael ei datblygu ar hyn o bryd, yn bwriadu mynd i'r afael â hyn drwy roi ar brawf y 
dulliau o helpu pobl sy'n derbyn Tâl Salwch Statudol ddychwelyd i'r gwaith, neu barhau mewn cysylltiad â'r farchnad lafur o leiaf, yn 
hytrach na symud ymlaen at Fudd-daliadau Analluedd.

O dan yr Arbrofion Cadw Swyddi, bwriedir cyflwyno cynlluniau arbrofol i bennu effaith y tair prif strategaeth ar gyfer ymyrraeth 
gynnar sy'n canolbwyntio ar waith - drwy hybu cymorth a ariennir yn gyhoeddus (a) yn y gweithle; (b) mewn gwasanaethau gofal 
iechyd; ac (c) cyfuniad o wasanaethau yn y gweithle neu ofal iechyd.

Dylai'r arbrofion roi tystiolaeth gadarn o effaith gyffredinol cadw swyddi a gwasanaethau adfywio; eu cost-effeithiolrwydd; ac effaith y 
tair strategaeth ymyrraeth. Cynhelir pedwar arbrawf dros gyfnod o ddwy flynedd, gan ddechrau ym mis Ebrill 2001. Bydd tri arbrawf 
yn rhoi ar brawf gwasanaethau cadw swyddi ar gyfer pob salwch ac anabledd mewn mannau arbennig ("generig"), tra bydd y 
pedwerydd yn rhoi ar brawf gwasanaethau cadw swydd ar gyfer anabledd penodol - iechyd meddwl. Gweithredir y tir arbrawf generig 
ar draws rhai, neu bob un o'r naw ardal ar y rhestr fer ym Mhrydain Fawr, gan gynnwys un lleoliad posibl yng Nghymru (Iechyd 
Morgannwg, yn Abertawe, Castell-nedd, Port Talbot a Phen-y-bont ar Ogwr). Cyflwynir yr arbrawf iechyd meddwl mewn ardal a fydd 
yn cynnwys Gogledd Sir Caer / De Sir Caer / Cilgwri.

B. Chwalu'r ffiniau i waith

Mae ymateb y Llywodraeth i fynd i'r afael â ffiniau cyflogaeth wedi cynnwys amryw o raglenni O Fudd-daliadau i Waith a rhaglenni 
cysylltiedig, a gyflwynwyd yn ystod y tair blynedd diwethaf ac sy'n dal i ddatblygu. Nod pob un o'r mentrau hyn yw gwella parodrwydd 
pobl ddi-waith i weithio er mwyn cynyddu eu cyfleoedd cyflogi a mynd i'r afael â ffiniau cyflogaeth. Yn ychwanegol at y rhaglenni O 
Fudd-daliadau i Waith a gynhaliwyd ledled y Deyrnas Unedig, mae'r Gwasanaeth Cyflogi a'i bartneriaid yng Nghymru'n datblygu 
Bargen Newydd gyfoethocach drwy ddefnyddio Cronfeydd Strwythurol Ewropeaidd.

Mae gan y Cynulliad hefyd ran yn hyn, drwy gyfrwng gwahanol fentrau i helpu plant a theuluoedd a'r rhaglen hyfforddi Dysgu yn y 
Gwaith i Oedolion. Ar wahân i'r materion y bydd rhaglenni cyflogadwyedd yn mynd i'r afael â hwy, gall dyled fod yn rhwystr 



arwyddocaol i rai pobl sy'n ceisio dechrau gweithio, ac mae'r Cynulliad a'i bartneriaid yn dechrau mynd i'r afael â hyn drwy ddatblygu 
mudiad yr Undeb Credydau yng Nghymru.

Darperir rhaglen wirfoddol Y Fargen Newydd i Rieni Sengl gan y Gwasanaeth Cyflogi gyda chymorth yr Asiantaeth Fudd-daliadau 
a'r Asiantaeth Cynnal Plant. Fe'i cyflwynwyd ledled Prydain Fawr ym mis Hydref 1998, ar ôl cael ei harbrofi mewn rhai ardaloedd (gan 
gynnwys Caerdydd a'r Fro) o fis Gorffennaf 1997 ymlaen. Mae pob rhiant sengl sy'n derbyn Cymhorthdal Incwm yn gymwys, er y 
targedir y gwahoddiadau i ymuno tuag at rieni sengl sydd â phlentyn cyn lleied â 5 mlwydd a 3 mis oed. Mae'r rhaglen yn cynnwys 
pecyn cymorth cynhwysfawr i leddfu'r trosiad i waith neu hyfforddiant. Bydd y rheiny sy'n derbyn y cynnig am gymorth yn cael 
Cynghorydd Personol a fydd yn rhoi arweiniad ar raglenni i ddatblygu sgiliau chwilio am waith, yr hawl i gael budd-daliadau gwaith, lle 
ar raglenni hyfforddi a gwybodaeth gofal plant. Gellir cael cymorth i dalu'r gost am ofal plant drwy gyfrwng y Fargen Newydd ar gyfer 
rhieni sengl sydd am ddechrau hyfforddi, ac o dan y Credyd Treth i Deuluoedd mewn Gwaith ar gyfer y rheiny sy'n dechrau gweithio 
16 awr neu ragor bob wythnos.

O fis Ebrill 2001 ymlaen, bydd rhieni sengl sy'n gwneud ceisiadau newydd neu'n ailgeisio am Gymhorthdal Incwm, sydd â phlentyn 
cyn lleied â 5 mlwydd a 3 mis oed, yn mynychu Cyfarfod Cynghorwyr Personol i ystyried y cyfleoedd sydd ar gael ar gyfer dechrau 
gweithio (ond bydd ymuno â'r Fargen Newydd ar gyfer Rhieni Sengl yn dal i fod yn wirfoddol). Hefyd ym mis Ebrill 2001, cyfoethogir 
Y Fargen Newydd ar gyfer Rhieni Sengl gan Bremiwm Hyfforddi newydd ar gyfer cyfranogwyr sy'n dechrau hyfforddiant sy'n seiliedig 
ar waith a 12 mis o gymorth i dalu costau gofal plant ar gyfer rhieni sengl sy'n dechrau gweithio llai na 16 awr yr wythnos.

Mae'r rhaglen Cychwyn Cadarn a ariennir gan y Cynulliad, yn darparu gwasanaethau integredig a lleol i gynorthwyo teuluoedd â 
phlant ifanc iawn. Nod y rhaglen yw gwella iechyd, datblygiad cymdeithasol ac emosiynol a gallu plant ifanc iawn i ddysgu fel eu bod 
yn barod i ffynnu ar ôl dechrau yn yr ysgol. Mae hefyd yn cysylltu ag agenda ehangach o safbwynt cynhwysiant cymdeithasol, drwy 
ddarparu cymorth i rieni ac annog adeiladu hyd yr eithaf yn y cymunedau mwyaf difreintiedig.

Nod Cronfa Partneriaeth Plant a Phobl Ifanc, a ariennir hefyd gan y Cynulliad, yw hybu mentrau lleol i gynyddu cyraeddiadau 
addysgol pobl ifanc, eu cynnwys mewn gweithgareddau creadigol yn eu cymunedau a'u darbwyllo rhag mentro i fyd trosedd, 
cyffuriau, fandaliaeth a thriwantiaeth.

Gweithredir y Strategaeth Gofal Plant Genedlaethol yng Nghymru ym mhob ardal awdurdod lleol gan Bartneriaethau Datblygu 
Blynyddol Cynnar a Gofal Plant, sy'n gyfrifol am gynllunio a datblygu gofal plant i ddiwallu anghenion eu hardaloedd. Nod y 
strategaeth yw rhoi budd i blant a chymorth i rieni sy'n gweithio drwy sicrhau gofal plant fforddadwy, o safon ar gyfer plant 0-14 oed 
ym mhob cymuned a datblygu strategaeth i Gymru o fewn fframwaith o fentrau Llywodraethol ar gyfer y Deyrnas Unedig gyfan.

Mae cynllun grantiau'r Cynulliad sef Play 2000 yn darparu arian ar gyfer gwella cyfleusterau chwarae mewn cymunedau difreintiedig 
yng Nghymru. Nod y cynllun yw bodloni'r angen i wella darpariaeth chwarae agored yn y cymunedau mwyaf difreintiedig yng 
Nghymru, gan greu newid cynaliadwy ac annog ffyrdd newydd o weithio. Dosberthir a gweinyddir yr arian drwy gyfrwng trefniadau 
partneriaeth i sicrhau sensitifrwydd i anghenion lleol.

O dan y Grantiau Gwasanaethau Plant, mae'r Cynulliad yn darparu arian i helpu talu costau craidd 17 o gyrff gwirfoddol plant a 
menywod sy'n gweithio yng Nghymru ac ystod helaeth o brojectau parhaus. Maent yn annog ac yn cynorthwyo'r ddarpariaeth o 
amryw o wasanaethau i blant mewn angen a'u teuluoedd yn unol â darpariaethau'r Ddeddf Plant 1989.

Rhaglen wirfoddol yw'r Fargen Newydd ar gyfer Pobl Anabl sydd ar hyn o bryd yn cynnwys amryw o arbrofion, ac arbrawf 
Cynghorydd Personol llwyddiannus yng Nghymoedd y De. Mae'r rhaglen yn agored i bobl ag anabledd neu salwch tymor hi sydd 
wedi bod yn derbyn Budd-dâl Analluedd/Cymhorthdal Incwm ers dros 28 wythnos. Darperir y rhaglen gan y Gwasanaeth Cyflogi ar y 
cyd â'r Asiantaeth Fudd-daliadau.

Mae'r Llywodraeth yn penderfynu'r trefniadau terfynol ar gyfer ymestyn Y Fargen Newydd ar gyfer Pobl Anabl ledled Prydain Fawr o 
fis Gorffennaf 2001 ymlaen. Disgwylir cyhoeddiad maes o law.

Mae'r Fargen Newydd ar gyfer Pobl dros 50 oes yn cynnig cymorth ychwanegol i bobl dros 50 oed sy'n dechrau gweithio rhan-
amser neu lawn-amser neu'n mentro i hunan-gyflogaeth sydd wedi bod yn ddiwaith (neu â phartneriaid sydd wedi bod yn ddiwaith) ac 
yn hawlio am o leiaf chwe mis un o amrywiaeth o fudd-daliadau (Lwfans Chwilio am Waith; Cymhorthdal Incwm; Budd-dâl Analluedd; 
Lwfans Anabledd Difrifol; Lwfans Plant Gweddwon; Lwfans Gofal dros yr Analluog).

Mae'r Fargen Newydd ar gyfer Pobl dros 50 oed yn cynnwys cael Cynghorydd Personol; grant o hyd at £750 ar gyfer hyfforddiant; 
cymorth i chwilio am waith; a "Chredyd Cyflogaeth" o £60 yr wythnos am 12 mis (£40 ar gyfer gwaith rhan-amser) a delir i'r 
cyfranogydd. Rhaglen wirfoddol yw hon a'r Gwasanaeth Cyflogi sy'n bennaf gyfrifol.

Menter newydd gan y Llywodraeth Timau Gweithredu ar gyfer Swyddi i helpu pobl ddiwaith sy'n byw mewn cymunedau â lefelau 



isel o gyflogaeth sicrhau swyddi mewn ardaloedd mwy bywiog. Datblygir projectau ar hyn o bryd o dan arweiniad y Gwasanaeth 
Cyflogi ledled Prydain Fawr, gan gynnwys sawl cymuned yng Nghymru (cymunedau yn Abertawe, Sir Benfro, Ynys Môn, arfordir y 
gogledd-orllewin, Rhondda Cynon Taf, Merthyr Tudful, Caerffili, Blaenau Gwent a Thor-faen). Mae'r Timau Gweithredu ar gyfer 
Swyddi wedi'u hariannu tan fis Hydref 2001, heb unrhyw arwydd eto o gyllid tymor hir.

Yn unol â chais Tasglu Ymgynghorol y Cynulliad ar gyfer y Fargen Newydd, mae'r Gwasanaeth Cyflogi yng Nghymru, ar y cyd â 
phartneriaid, yn datblygu pecyn cyfoethogi'r Fargen Newydd, drwy ddefnyddio Cronfeydd Strwythurol Ewropeaidd. Er y gellir helpu 
pob person diwaith gan y pecyn hwn, rhoddir pwyslais arbennig ar weithgareddau a fydd yn helpu pobl economaidd anweithgar i 
ddod o hyd i waith.

Addysg yn y Gwaith i Oedolion yw rhaglen y Cynulliad Cenedlaethol i helpu oedolion diwaith i ddod o hyd i waith. Er y targedir y 
rhaglen at bobl sy'n hawlio Lwfans Chwilio am Waith, mae hefyd yn agored i bobl economaidd anweithgar, gan gynnwys rhieni sengl 
sy'n derbyn Cymhorthdal Incwm, pobl anabl sy'n derbyn Budd-dal Analluedd, cyn-ofalwyr ac eraill sy'n dychwelyd i'r farchnad lafur.

Mae'r rhaglen yn cynnig cymorth drwy gyfrwng cyfuniad pwrpasol o arweiniad, profiad gwaith strwythurol, hyfforddiant a 
chymwysterau cymeradwy. Adolygwyd ffocws a chynnwys y rhaglen yn ystod haf 2000, a thrafodir y canfyddiadau maes o law gyda'r 
Pwyllgor Addysg a Dysgu Gydol-Oes.

 

Gall dyled fod yn rhwystr mawr i rai pobl sy'n dymuno ailddechrau yn y farchnad lafur, gan fod ad-daliadau yn dal i fod yn annaturiol o 
isel i bobl sy'n derbyn budd-daliadau ond yn dychwelyd i'r lefel llawn wrth iddynt ddechrau gweithio. Asiantaethau cydweithredol 
ariannol yw Undebau Credyd a all helpu pobl a fyddai, fel arall, yn cael eu heithrio o'r gwasanaethau ariannol prif-ffrwd drwy roi 
benthyciadau ffafriol a threfniadau ad-dalu. Mae'r Cynulliad wedi ymrwymo i ddatblygu mudiad yr undebau credyd yng Nghymru ac 
yn datblygu hyn ar y cyd â Chanolfan Gydweithredol Cymru a Chymdeithas Undebau Credyd Prydain.

C. Gwneud i waith dalu

Yn y Papur Gwyrdd ar Les (New Ambitions for our country: a new contract for welfare), bu i'r Llywodraeth amlygu bod tua un person 
ym mhob saith a ddechreuodd weithio'n dweud eu bod ar eu colled o gymharu â phan oeddent yn derbyn budd-daliadau lles. I fynd i'r 
afael â hyn, mae'r Llywodraeth yn diwygio'r system trethi a budd-daliadau. Ymhlith y newidiadau sydd eisoes ar waith ceir yr Isafswm 
Cyflog Cenedlaethol a'r Credyd Treth i Deuluoedd mewn Gwaith sydd wedi disodli'r Credyd Teulu.

Cyflwynwyd yr Isafswm Cyflog Cenedlaethol ym mis Ebrill 1999 ac mae wedi bod o fudd i ryw 1.5 miliwn o weithwyr yn y Deyrnas 
Unedig. Amcangyfrifir mai menywod yw dros ddwy ran o dair o'r rheiny a gynorthwywyd yn y Deyrnas Unedig.

Disodlwyd y Credyd Teulu ym mis Hydref 1999 gan y Credyd Treth i Deuluoedd mewn Gwaith. Ar ddiwedd mis Mai 2000, yr oedd 
ymron 1,100,000 o deuluoedd yn y Deyrnas Unedig yn derbyn Credyd Treth i Deuluoedd mewn Gwaith gan gynnwys dros 62,000 o 
deuluoedd yng Nghymru. Yr oedd cyfanswm y Deyrnas Unedig ryw 270,000 yn fwy na'r hyn a oedd yn derbyn y Credyd Teulu ar ei 
anterth. Mae'r Credyd Trethi Deuluoedd mewn Gwaith yn cynnig cymorth ariannol ychwanegol i deuluoedd sydd â chyfrifoldebau 
gofal plant drwy gyfrwng y Credyd Treth Gofal Plant. Erbyn mis Mai 2000, yr oedd 111,000 o deuluoedd yn y Deyrnas Unedig yn 
hawlio'r Credyd Treth Gofal Plant, sef mwy na dwywaith y nifer a hawliodd gymorth ar gyfer gofal plant o dan y Credyd Teulu ar ei 
anterth.

D. Mentrau eraill i'w datblygu

Mae'r Llywodraeth yn gobeithio cadw pobl economaidd anweithgar yn fwy ymwybodol o'r cymorth sydd ar gael iddynt i'w helpu i 
ddechrau gweithio neu hyfforddi. Mae'r mentrau sydd ar waith ar hyn o bryd yn cynnwys arbrofion ONE a datblygu Asiantaeth 
Oedran Gweithio newydd.

Mae arbrofion ONE (cynllun Single Work Focused Gateway gynt) yn rhoi ar brawf y ffyrdd o symleiddio mynediad i fudd-daliadau 
drwy gyfrwng un ffordd, drwy sicrhau bod ceiswyr yn ymwybodol o'r cyfleoedd sydd ar gael. Ers mis Ebrill 2000, mae'n ofynnol i bawb 
sy'n gwneud cais newydd neu'n ailgyflwyno cais am un o amryw helaeth o fudd-daliadau yn yr ardaloedd arbrofi, gymryd rhan mewn 
trafodaeth sy'n canolbwyntio ar y gwaith, gyda Chynghorydd Personol.

Mae yna 12 arbrawf ONE ym Mhrydain Fawr, gyda phob un yn ymwneud â'r Gwasanaeth Cyflogi, yr Asiantaeth Fudd-daliadau ac 
Awdurdodau Lleol. Un arbrawf a gynhelir yng Nghymru (De-ddwyrain Gwent, sy'n cynnwys Sir Fynwy, Casnewydd a Thor-faen), sy'n 
arbrofi'r syniad o ganolfan-galw-heibio.



Mae'r Llywodraeth wedi cyhoeddi y caiff y Gwasanaeth Cyflogi a llawer o'r Asiantaeth Fudd-daliadau eu disodli gan asiantaeth 
newydd a chyfoes erbyn haf 2001. Nod yr asiantaeth newydd fydd darparu un gwasanaeth integredig i geiswyr budd-daliadau o 
oedran gweithio a chyflogwyr. Bydd cynghorwyr personol yn arwain cleientiaid tuag at waith a hyfforddiant, a'u helpu i hawlio'r budd-
daliadau y mae arnynt eu hangen a rhoi cymorth ychwanegol sydd wedi'i saernïo at eu dibenion unigol eu hunain.

Y Ffordd Ymlaen

Yn ychwanegol at y rheiny sydd eisoes wedi'u crynhoi, datganolwyd meysydd polisi eraill i'r Cynulliad Cenedlaethol a all gyfrannu at 
annog a/neu alluogi pobl i geisio a sicrhau swyddi. Wrth weithredu'r agwedd hon ar y Strategaeth Datblygu Economaidd 
Genedlaethol, bydd angen cynnwys Is-adrannau ledled y Cynulliad, gan gynnwys eu partneriaid allanol, boed yn waith cynhwysiant 
cymdeithasol Rhoi Cymunedau'n Gyntaf, i iechyd, ysgolion, addysg bellach ac addysg dros 16 oed, trafnidiaeth, rhaglenni 
Ewropeaidd, strategaethau gwledig ac eraill. Hwyrach mai'r mwyaf critigol yw datblygu economaidd. Heb ddigon o swyddi o safon 
ddigonol, ni cheir cymhelliant i bobl dderbyn y cymorth sydd ar gael iddynt i fynd i'r afael â'u rhwystrau ym maes cyflogaeth a mentro 
i'r farchnad lafur.

 

Siart 1: Anweithgarwch economaidd, 1984-2000

*heb eu haddasu yn ôl y tymor Ffynhonnell: Ystadegau Gwladol, Arolwg y Llafurlu (Gwanwyn)

 

 

Siart 2: Anweithgarwch economaidd yn ôl rhyw



*heb eu haddasu yn ôl y tymor 
Ffynhonnell: Ystadegau Gwladol, Arolwg y Llafurlu (Gwanwyn)

Siart 3: Rhesymau am anweithgarwch economaidd ymhlith gwrywod, yn ôl oedran

 

Siart 4: Rhesymau am anweithgarwch economaidd ymhlith benywod, yn ôl oedran

 



*heb eu haddasu yn ôl y tymor Ffynhonnell: Ystadegau Gwladol, Arolwg y Llafurlu, Gwanwyn 2000

(1) Dangosir y prif resymau am anweithgarwch economaidd ar gyfer pob grp oedran. Felly ni ellir cymharu categorïau'r ‘rhesymau eraill' yn uniongyrchol rhwng siartiau neu 
grwpiau oedran. Categorïau gweddilliol yw'r rhain, a luniwyd yn rhannol yn ôl maint samplau bach mewn rhai o'r categorïau eraill.

 

Siart 5: Rhesymau am anweithgarwch economaidd

 



*heb eu haddasu yn ôl y tymor Ffynhonnell: Ystadegau Gwladol, Arolwg y Llafurlu, Gwanwyn 2000

